Kafli 2: Félagsfræðilegar kenningar

1.   Kynntu þér vel eina af meginkenningunum þremur og notaðu hana til að sýna hvernig hún myndi lýsa (fjalla um): 

A.   fjölmiðum

B.   stríðsátökum

C.   íþróttum

D.   framhaldsskólum/háskólum

E.   stöðu karla og kvenna 

2.     Hverjir eru helstu kostir og gallar við að nota:

A.  frumgögn (í rannsóknum)

B.  skráðar heimildir (í rannsóknum)

3.    Túlkunarsinnar halda því fram að ekki sé hægt að skilja samfélög manna öðruvísi en út frá hugmyndum eða skilningi sem íbúar samfélagsins leggja í hegðun sína og annarra. Útskýrðu þetta nánar.

4.     Hvað er félagsfræðileg kenning? Hvernig eru kenningar notaðar í félagsfræðinni?

5.   Hverjir eru helstu kostir og gallar þess að beita hlutleysi í félagsfræðilegum rannsóknum?  Er einhver munur á milli kenninga eða kenningasmiða á kröfunni um hlutleysi?

6.
C. Wright Mills notaði hugtakið félagsfræðilegt innsæi til að lýsa hæfi​leikanum til að rannsaka félagsgerðina (samfélagið) og líf manna samtímis. Mills segir að félags​fræðilega innsæið geri fólki kleift að setja einstaklingsbundin vandamál sín í félagslegt samhengi. Notaðu félags​fræðilegt innsæi til að lýsa skilnuðum.

7.    Markmiðið með rannsókn Durkheims á sjálfsvígum var m.a. að sýna fram á að jafnvel svo persónubundinn atburður sem sjálfsvíg væri félagslega tengdur. Það er einkum tvennt við nálgun hans á viðfangsefninu sem hafði mikla þýðingu fyrir þróun félagsfræðirannsókna; 

· hann sá tengsl milli einstaklins og þess samfélags sem viðkomandi bjó í 

· hann beitti vísindalegum vinnubrögðum við söfnun upplýsinga um sjálfsvíg og byggði niðurstöður sínar á þeim gögnum.

A.   
Hvernig væri líklegt að Durkheim myndi rannsaka hjónaskilnaði nú á dögum?  Hvernig myndi hann útskýra háa skilnaðartíðni nú á dögum.

B.   
Nú bætist Karl Marx við, en hann heldur því fram að félagsleg samskipti tengist efnahagslegum forsendum. Hvernig Marx myndi túlka háa skilnað​ar​​tíðni nú á dögum?

8.  
Rifjaðu upp samvirknikenningar og helstu hugtök sem tengjast henni, sérstaklega þau sem tengjast stöðugleika samfélagsins. Notaðu kenninguna til að lýsa sam​skipt​um eftirfarandi hópa í skólanum þínum:

A.  nemendur – kennarar

B.  nemendur – stjórnendur

C.  nemendur – starfsfólk mötuneytis

D.  kennarar – stjórnendur

E.  eldri nemendur – busar

9.
Veldu ein af ofangreindum samskiptum og svaraðu eftirfarandi: 

A.   
Eru einhver rök sem mæla með því að best sé að nota samvirknikenningar til að lýsa samskiptum í skólanum? Mætti ekki alveg eins nota aðrar kenningar? Rökstyddu svarið.

B.
Er einhver dulin virkni eða skaðavirkni (vanvirkni) falin í samskiptunum?

10.
Rifjaðu upp átakakenningar og helstu hugtök sem tengjast henni. Í átakakenningum er meðal annars haldið fram að takmarkaður aðgangur að gæðum, þar með talið völdum, leiði til átaka og spennu milli hópa. Veldu aftur ein hópatengsl (úr spurningu 8) og svaraðu eftirfarandi: 

A.
Hver eru helstu markmið hvors hagsmunahóps fyrir sig?

B.
Í hvaða mynd birtast átök milli hagsmunahópanna?

C.
Hversu öflug eða áberandi eru átök milli hagsmunahópanna?

D.
Hafa átökin milli hagsmunahópanna einhver jákvæð áhrif?

E.
Er hægt að draga úr eða eyða átökunum milli þessara hópa?

11.
Samskiptakenningar fjalla um hegðun í daglegu lífi og hvaða skilning menn leggja í eigin hegðun og annarra. Rifjaðu upp þrenn samskipti sem þú hefur tekið þátt í nýverið. Fyrsta atvikið á að tengjast vini eða vinkonu, kærustu, foreldri eða ein​hverjum sem þú tengist náið. Annað atvikið á að tengjast form​legri sam​skiptum, t.d. samskiptum við kennara, umsjónarkennara, skóla​stjórnanda eða álíka. Þriðja atvikið á að tengjast einstaklingi sem þú þekkir ekki og áttir lítil sem engin samskipti við, t.d. nemanda sem þú þekkir ekki, farþega í strætó eða afgreiðslu​​fólki úti í búð.

A.  Aðstæður 1: Samskipti við þann sem þú þekkir náið

· lýstu aðstæðum

· lýstu atriðum sem eru leyfileg í þessum samskiptum en ekki í samskiptum við aðra sem þú þekkir minna

· voru notuð orð eða orðatiltæki sem utanaðkomandi myndu ekki skilja?

· hvernig var ,,leikgerðin” utan um samskiptin (sjá lýsingar Goffman á leik​um​gjörð; klæðnaður, framkoma o.fl.). 

B.  Aðstæður 2: Formlegri samskipti

· lýstu aðstæðum

· lýstu einhverjum atriðum í þessum samskiptum. Gætir þú hafa rætt um eitthvað af því sama og kom fram í samskiptum þínum við náinn vin eða vinkonu?

· hvernig töluðuð þið saman? Voru notuð orð og hugtök sem þú eða viðmæl​andi þinn skilduð ekki?  

· hvernig var ,,leikgerðin” utan um samskiptin (sjá lýsingar Goffman á leikumgjörð; klæð​naður, framkoma o.fl.).

C.  Aðstæður 3: ,,Samskipti” við ókunnugan einstakling

· lýstu aðstæðum

· hvernig leist þér á viðkomandi einstakling, hvaða hugmyndir hafðir þú um hann? 

· nefndu tvö til þrjú atriði sem lýsa því hvernig viðkomandi einstaklingur notaði óyrt tjáskipti (látbragð, svipbrigði eða annað) til að senda út skilaboð.

· hvernig var ,,leikgerðin” utan um samskiptin (sjá lýsingar Goffman á leikumgjörð; klæðnaður, framkoma o.fl.). 

12.  Sumir halda því fram að félagsfræðingar geri lítið annað en að rannsaka það sem allir viti nú þegar. Ímyndaðu þér að þú sért félagsfræðingur sem aðhyllist sam​skipta​kenningar og svaraðu þessari gagnrýni. 

 13.  Margir halda því fram að það hafi aldrei verið jafn erfitt að vera unglingur og nú á dögum. Skoðaðu vel hugtak Durkheims um siðrof og berðu það saman við hugtak Marx um firringu. Notaðu síðan bæði hugtökin til að lýsa stöðu ungs fólks í okkar samfélagi. 

14.
Berðu saman hugmyndir samvirknikenninga og átakakenninga um hvernig við tileinkum okkur gildismat (hvað sé gott eða æskilegt).  Notaðu niðurstöðurnar til að lýsa samskiptum milli kennara og nemenda í skólanum.

15.  Útskýrðu hvort það sé einhver munur á hugmyndum marxista annars vegar og sam​​virknikenninga hins vegar um samfélagslegar breytingar?

16.
Skoðaðu eftirfarandi fullyrðingar. Hversu sammála/ósammála ert þú fullyrðingunum? Best er að vinna þetta verkefni í litlum hóp (3-4 nemendur):  

· Hægt er að líkja kennslu eins og hún fer fram nú á dögum við heilaþvott. 

· Kennarar hafa litla sem enga möguleika á að breyta þjóðfélaginu

· Nemendur hafa engan áhuga á að breyta samfélaginu, þeir hafa bara áhuga á að ná prófi og ljúka áfanganum

17.
Skrifaðu stutta skilgreiningu á eftirfarandi kenningum: samvirkni​kenningar, marxismi, femínismi, táknræn samskipti, kenningar Webers og póst​mód​​ern​ismi.  Notaðu allar skilgreiningarnar til að svara eftirfarandi: Koma fram einhverjar skoðanir í kenningunum sem hægt væri að flokka sem gildismat (t.d. um hvað sé gott, æskilegt eða slæmt í samfélaginu)?

18.  Rifjaðu upp helstu hugmyndir og skoðanir Talcott Parsons og lýstu þeim í stuttu máli. Til hvaða kenningarsmiða sækir hann efnivið í sínar kenningar? 

19.
Samvirknikenningar ganga út frá því að íbúar samfélagsins séu almennt sammála um helstu viðmið og gildi og það skapi grunninn að stöðugleika í samfélaginu. Ert þú sammála þessari skoðun? Hvaða viðmið og gildi gætu verið mikilvægari öðrum? Gæti hugsast að sum þessara viðmiða og gilda gætu einnig leitt til vanvirkni eða skaðavirkni í samfélaginu?

20.  Félagsfræðirannsókn á jólunum

Hvernig myndu eftirtaldar kenningar túlka siði og venjur sem tengjast jólum?  Skrifaðu stutta lýsingu fyrir hverja kenningu:

A.  Samvirknikenningar (skoðaðu t.d. virkni, vanvirkni og skaðavirkni helgisiða jólanna)?

B.  Femínistar (hvað gera konur eða karlar, strákar eða stelpur á jólum)? Er munur á hlutverkum þessara hópa á jólum?

C.  Samskiptakenningar (hvað gerir fólk sér til skemmtunar á jólum, hvernig reynir fólk að ganga í augun hvert á öðru í fjölskylduboðum)?

D.  Marxistar (hverjir græða á jólunum?  Hvaða hugmyndafræðileg skilaboð eru send út á jólum)?

E.  Póstmódernismi (hvaða hlutverk leikur fjölmenning í jólahaldi, þ.e. hversu alþjóðlegir eru jólasiðir og venjur)?

